თემა 13
ზოროასტრიზმი ხალიფთა ბატონობის დროს
652 წელს არაბთა შემოსევების შედეგად დაიღუპა უკანასკნელი სასანიდი მეფე იეზდიგერდ III (632-652). არაბებმა ირანის დიდი ნაწილი დაიკავეს. ალექსანდრე მაკედონელისგან განსხვავებით, არაბთა დაპყრობებს პოლიტიკურის გარდა რელიგიური ანექსიაც მოჰყვა. დაიწყო მოსახლეობის ისლამიზაცია. მუსლიმები იუდეველებს, ქრისტიანებს, ზოროასტრელებს და საბიებს (იუდეურ-ქრისტიანული სექტა) ზიმმის ეძახდნენ და მათ სამ არჩევანს სთავაზობდნენ: სიკვდილი, ისლამი ან ხარკი. სხვა ურჯულოებს მხოლოდ ორი არჩევანი ჰქონდათ: ისლამი ან სიკვდილი. 
ხალიფთა ბატონობის პირველ პერიოდში ირანში ზოროასტრიზმი ისევ დომინანტ რელიგიად რჩებოდა, თუმცა მისი ბედი უკვე გადაწყვეტილი იყო. ძალაუფლება და საერო პრივილეგიები ისლამის მიმდევრებს ეკუთვნოდათ, ამიტომ ბევრი ირანელი საკუთარი ნებით გადადიოდა ისლამზე. თუმცა ბევრისთვის ისლამი იმდენად მიუღებელი იყო, რომ ისინი სიკვდილს არჩევდნენ. ამ დამპყრობლებმა მოიტანეს უცხო ენა, წინდაცვეთის უცხო წესი, წმინდა და უწმინდური ხორცის გარჩევა, ღვინის უარყოფა და შორეული წმინდა ქვის - ქააბას თაყვანისცემა.   ზოროასტრიზმი არის ბრძენი და სამართლიანი ღვთაების თაყვანისცემა, ხოლო ისლამი - ძლიერი და შეუცნობელი ღმერთის მორჩილება, რაც ლოცვის რიტუალზეც აისახება: ღვთისმსახურების დროს ზოროასტრელი პირისპირ დგას მწყალობელი ღმერთის წინაშე, ხოლო მუსლიმი ეცემა ალაჰის წინაშე და მიწას შუბლით ეხება. ამდენად, გასაკვირი არ არის, რომ პირველი ოთხი ხალიფას დროს ირანში ზოროასტრიზმი ჯერ კიდევ ძლიერი იყო და ბევრი რეგიონის ისლამიზაციისთვის  არაერთჯერადი ძალის გამოყენება გახდა საჭირო.  მაგალითად, არაბმა მხედართმთავარმა კუტეიბამ სამანიდების დინასტიის დედაქალაქი ბუხარა სამჯერ მოაქცია ისლამზე და სამჯერვე ხალხი ძველ რელიგიას დაუბრუნდა. ქალაქის სრული დამორჩილება მხოლოდ მას შემდეგ მოხდა, რაც კუტეიბას ბრძანებით ქალაქის მოსახლეობა აიძულეს,  საკუთარი  სახლების ნახევარი არაბებისთვის დაეთმოთ და მათთან ერთად ეცხოვრათ. კუტეიბამ დაანგრია ცეხლის ტაძრები, ააშენა მეჩეთები და ხალხს პარასკევის ლოცვაზე მისვლაში ორ დირჰემს დაპირდა. ისლამის მიღებისთვის მიწათმოქმედებს გადასახადებისგან, ხოლო მონებს თავიანთი ბატონებისგან ათავისუფლებდნენ. 
ზოროასტრიზმზე დიდი დარტყმა მოხდა ომეიდების მმართველობის დროს, როცა სახელმწიფო აპარატში ფალაური დამწერლობა არაბულმა შეცვალა. კიდევ ერთი დარტყმა იყო გამუსლიმებული ირანელების მიერ შექმნილი ლეგენდები, რომლებიც ისლამს ნაწილობრივ ირანულ რელიგიად აცხადებდნენ. ერთ-ერთ  ლეგენდაში ფიგურირებს ისტორიული პირი სპარსელი სალმან ალ-ფარისი, რომელმაც უარი თქვა ზოროასტრიზმზე, ჯერ ქრისტიანობა, შემდეგ კი ისლამი მიიღო და მუჰამედის ოჯახის წევრი გახდა.  მეორე ლეგენდის მიხედვით, მუჰამედის შვილიშვილსა და ალის შვილს ჰუსეინს ცოლად ჰყავდა სასანიდი მეფის დატყვევებული ქალიშვილი შაჰრ-ბანუ, რომელმაც ვაჟი - მეოთხე შიიტი იმამი გააჩინა. ამან შეუწყო ხელი, რომ ზოროასტრელებს შაჰრ-ბანუს შთამომავლებისა და, ზოგადად, შიიტებისადმი განსაკუთრებული სიმპათია ჰქონდათ. მითუმეტეს, რომ ამ გამოგონილი პერსონაჟის სახელი „შაჰრ-ბანუ“ („სამყაროს ქალბატონი“) არდვისურა-ანაჰიტას საკულტო ეპითეტამდე მიდის.
არაბთა ბატონობიდან შვიდი თაობის მერეც, IX საუკუნეში ზოროასტრელები ხალიფატში ყველაზე მრავალრიცხოვან და მნიშვნელოვან რელიგიურ უმცირესობად რჩებოდნენ. ისინი, ძირითადად, ცხოვრობდნენ ფარსის პროვინციაში, სადაც შემოინახეს ცეცხლის ტაძრები, ასევე ძველი ტრადიციები და რიტუალები.  IX საუკუნეში თაბარისტანის თავადმა მაზიარმა მოაწყო აჯანყება ძველი წესების დაბრუნების მოთხოვნით, მაგრამ ბუნტი ჩაახშეს და მაზიარი აიძულეს, საქვეყნოდ მოეგლიჯა კუსტი და ეღიარებინა ისლამი. 
ირანის ზოროასტრულ თემს ხუდინან ფეშობოის ოჯახის ქურუმები ხელმძღვანელობდნენ. მათგან ყველაზე ცნობილი მანუშიჰრი იყო. მისი თხზულება „რელიგიის გადაწყვეტილებები“ არის მცდელობა, რელიგიურ თემს აუხსნას იმ სირთულეების მიზეზები, რომლებსაც ისინი ხალიფატში ყოველდღიურად აწყდებიან. 

პარსების თემი

X  საუკუნე ირანელი ზოროასტრებისთვის განსაკუთრებით მძიმე იყო, ამიტომ ერთი ჯგუფი სამართლისა და რელიგიური უსაფრთხოების საძებნელად ქვეყნიდან გაემგზავრა: სპარსეთის ყურის ჰორმუზდის პორტიდან გემით ჩავიდნენ დივის კუნძულებზე და იქ 19 წელი გაატარეს. შემდეგ ისინი გაემგზავრნენ ინდოეთში და 939 წელს გუჯარათის სანაპიროს მიაღწიეს. გუჯარათელებმა მათ „პარსები“ / „პერსები“ შეარქვეს. გუჯარათის მბრძანებელმა, რომელიც სხვა რელიგიებისადმი ლოიალური იყო, უფლება მისცა მათ იქ დასახლებულიყვნენ. პარსებმა გუჯარათში დააარსეს საკუთარი დასახლება სანჯანი. აღსანიშნავია, რომ ირანიდან დევნილი ზოროასტრელები ინდოეთში უპირობოდ არ მიუღიათ. პარსებს სამი რამ ევალებოდათ: ადგილობრივი დიალექტის ცოდნა, ადგილობრივი საქორწინო ტრადიციების დაცვა და უარის თქმა იარაღის ტარებაზე.
ამ თემის ცხოვრებაზე წარმოდგენას გვიქმნის პარსი ქურუმის ბაჰმანის ეპიკური პოემა „ყისაიე სანჯან“ (1600 წ.). პოემიდან ვიგებთ, რომ სანჯანში ენთო წმინდა ცეცხლი ათაშ-ბაჰრამი. სანჯანელმა პარსებმა შიკრიკები გაგზავნეს თავიანთ მშობლიურ ხორასანში და იქიდან ჩამოატანინეს რიტუალური საგნები, მათ შორის ათაშ-ბაჰრამის ცეცხლის ფერფლი და ნეირანგი (ზოროასტრული რწმენით, ყველაზე ქმედითი რიტუალური განმწმენდი საშუალება, რომელიც თეთრი ბოჩოლას შარდისგან მზადდებოდა). სანჯანის ათაშ-ბაჰრამის ცეცხლი პარსებისთვის ერთადერთი სალოცავი იყო მომავალი 800 წლის განმავლობაში. ამ პერიოდში პარსებმა ისწავლეს გუჯარათული ენა, აითვისეს ინდური სამოსი (გარდა პარსი ქურუმებისა, რომლებიც ტრადიციულ თეთრ სამოსს ატარებდნენ). ქალები ინდურ სარიზე ირანულ თავსაფარს იხურავდნენ. სანჯანის კოლონია ნელ-ნელა ფართოვდებოდა. გარკვეული ჯგუფები მეზობელ საპორტო ქალაქებში მიდიოდნენ და იქ საკუთარ მცირე თემებს ქმნიდნენ. ასე გაჩნდა ოჯახური გაერთიანებები - პანტხები, რომელთაც ჰყავდათ საკუთარი ოჯახური ღვთისმსახური - პანტხაყი.
XV საუკუნეში სულთან მაჰმუდ ბეგ მოზაფარადის დროს სანჯანი გაანადგურეს. ბევრი პარსი დაიღუპა, მაგრამ ქურუმებმა მოახერხეს ათაშ-ბაჰრამის ცეცხლის გადარჩენა და სანჯანის ახლოს ერთ გამოქვაბულში შეინახეს. აქ, ჯუნგლებითა და ზღვით გარშემორტყმული, ის 12 წელი ინახებოდა. როცა სიტუაცია დაწყნარდა, ცეცხლი სანჯანის ახლოს პატარა ქალაქ ნავსარში გადაიტანეს. ნავსარი გახდა პარსების რელიგიური ცენტრი: იქ ენთო წმინდა ცეცხლი და ორი ყველაზე ცნობილი პანტხის ქურუმი ერთად ცხოვრობდა და ლოცულობდა. ნავსარის თემს ხელმძღვანელობდა ჩანგა-ასა, რომელიც ძველი ტრადიციებისა და რიტუალების შენარჩუნებას ცდილობდა. მაგრამ პარსების რიტუალები მაინც იცვლებოდა: მაგალითად, ისინი ვერ შოულობდნენ ხაომას და მას სხვა მცენარით ანაცვლებდნენ. ირანელი ზოროასტრელებისგან განსხვავებით, მსხვერპლშეწირვის დროს ისინი კლავდნენ არა ძროხას, არამედ თხას, რადგან ინდოეთში ძროხა წმინდა ცხოველია. ინდოელების გავლენით პარსები ეთაყვანებოდნენ წმინდა ხარს - ჯარასიას. 

XV საუკუნეში გუჯარათს თავს დიდი უბედურება დაატყდა პორტუგალიელი დამპყრობლების სახით. მათ ხელში ჩაიგდეს სანჯანის რაიონიც და დაიწყეს პარსების შევიწროება. 1572 წელს გუჯარათი მონღოლებმა დაიპყრეს. პარსებისთვის მათი მმართველობა კეთილისმყოფელი აღმოჩნდა და პარსების თემი კვლავ აღორძინდა. იმპერატორმა აქბარმა რელიგიის თავისუფლება გამოაცხადა და პარსებს გადასახადი ჯიზიაც გაუუქმა.
